
Brasilia, iraganeko etorkizuna 

Sao Paulotik 1.000 bat kilometrora dago Brasilia, Riotik 1.100 ingurura. Lehena Brasilgo hiriburu ekonomikoa da; bigarrena, turistikoa eta sinbolikoa. 

Gontzal Agote 

Brasilia hiriburu ofiziala da, eskoletan ikasi beharreko izen urrun hori. Baina errepideko seinaleek markatzen dutena baino askoz ere handiagoa da distantzia. Brasildarrentzat basamortuan eraikitakoa hiri arrotz eta artifiziala da. Bisitariarentzat, aldiz, munduan parekorik ez duen hiria, futurista eta dekadentea aldi berean. 

Ez da erraza Brasiliaraino ailegatzea. Hegazkinez omen da biderik errazena, horixe erabiltzen dute hiriburuan gestio bat egin behar dutenek, joan-etorri azkarrak dira. Horixe da ere, astebururo Rio edo Sao Paulorako bidea hartzen duten funtzionario erabiltzen dutena, lantokiak ekarritako erbestetik ihes egin nahi izaten dute. 

Baina bidaiari pobreok -filosofiak zein ekonomiak bultzatuta- autobuserako joera dugu. Hala ere, zail samar gertatzen da Brasilgo hiribururainoko bidea. Riotik hiruzpalau autobus baino ez dira ateratzen egunero, aurretik hamazazpi orduko bidaia luzea du Brasiliara joan nahi duenak. Bide amaigabe horretan denbora-pasarako deus gutxi, oso tarteka baino ez da errepideko taberna edo gasolina zerbitzugun bat ikusten. Behin baino gehiagotan okertu izanaren zalantza sortuko zaio bidaiari despistatuari. 

Baina Brasilia existitzen da, 190 milioi biztanle dituen herrialdeko hiriburua da. Hiriburu berria, Rio de Janeiro ordezkatu baitzuen iazko mendearen erdialdean. Horren aurretik, gaur egun hiria dagoen tokian ez zegoen deus. Zerotik eraiki zuten brasildarrek haien hiriburua, amets futurista eta indar erakustaldi baten arteko nahasketa bitxi baten ondorioz. Gerra hotzaren ajeak gainerakoa egin zuen. 

GIZARTE BERRI BATENTZAT. 1958. urtean hasi ziren hiriburu berriaren eraikitze lanak. Aukeratutako tokia Brasilgo barnealdean zegoen; besteak beste, inguru hori populatzea izan zen hiria bertan egitearen arrazoietako bat. Baina Brasiliak hiriburu berria baino zerbait gehiago izan behar zuen, gizon-emakume berriei egokitutako hiri perfektua izan nahi zuen, klase sozialak ezabatuko zituen inguru iraultzailea. 

Brasiliaren bultzatzaile nagusia Juscelino Kubitschek presidentea izan zen. Joera ezkertiarra zuen Kubitschekek eta garaiko ideologia sozialista hirigintzara eraman nahi izan zuen, proiektu erraldoi baten bitartez. Bide batez, egitasmoak Brasilek zuen indarra erakutsi nahi zion munduari. Garai horietan Brasiliaren eraikitzea arreta handiz segitu zen munduko herri guztietan. 

Proiektua gauzatzeko ezinbesteko bi laguntzaile izan zituen Kubitschek presidenteak, Lucio Costa eta Oscar Niemeyer arkitektoak. Lehena Brasiliaren arima den Plan Pilotoaren egilea izan zen; bigarrenak hiriburuaren eraikin ezagunenak egin zituen. Horiekin batera, milaka izan ziren urte horietan bertara lanera joan ziren brasildarrak, kolono berrien gisara lur berri bat ari ziren konkistatzen. Haien lanari esker, hiru urteren buruan Brasilia delako amets eroa errealitate izan zen. 1960ko apirilaren 21ean inauguratu zuen; garaiko hiririk moderno eta iraultzaileena zen. 

Pozak, ordea, ez zuen luze iraun; politikaren gorabeherek eragin handia izan zuten Brasiliaren garapenean. 1964. urtean militarrek estatu kolpe bat eman zuten eta garai iluna hasi zen Brasilentzat. Ordurako Brasilian martxan zen unibertsitatea eta diktaduraren kontrako borroketan berebiziko garrantzia izanen zuen hiriburu berriak. 

Hogei urtez iraun zuen diktadurak eta, horren ondorioz, Brasiliarako zeuden asmo ugari garatu gabe gelditu ziren, militarrek ez baitzuten batere begi onez ikusten Kubitschek «komunistak» sortutako hiriburua. Nolanahi ere, 1987ean Unescok Gizateriaren Ondasun izendatu zuen. Azken urteotan Brasilia bere nortasunaren bila ari da, baina oraindik ere bere karrikak nahi eta ezinaren isla garbia dira. Garai bateko hiri modernoa dekadentzia berezi batean dago sartuta, 60ko hamarkadako futurismo baten ispilu okertua da Brasilia. 

HIRIGINTZA BEREZIA. Horiek horrela, Brasiliak guztiz diferente izaten segitzen du. Lucio Costaren Plan Pilotoa ez da garatu, baina berak jarritako oinarriek bizirik segitzen dute. Airetik begiratuta, hiria hegazkin baten itxurakoa da, bi hegal handi ditu, haien artean hiriburua bitan zatitzen duen Eixo Monumental etorbide erraldoia dago. Goitik behera erdibitzen du hiria eta haren inguruan Brasiliako erakinik ezagunenak daude. 

Eixo Monumentalek eragiten duen zatiketak garrantzi handia dauka Brasiliaren egituraketan, alde batean ipar hegala gelditzen da; bestean, hego hegala. Eta hori ikastea da bisitarien lehen lana, hegoa eta iparraren bereizketa horrek gutxieneko orientaziorako ezagutu beharreko lehen urratsa da. 

Izan ere, Brasiliako karrikek ez dute pertsonen izenik, ezta Ameriketako hainbat hirik izaten duten zenbakien araberako sailkapena ere. Lucio Costak sistema berezia asmatu zuen «supercuadra»-k izendatzeko: SCN, QL, SHIGS eta gisako laburdurak erabiltzen dira ohiko auzuneen ordez. Horien barruan etxe edo taberna bat bilatzeko ere sistema berezi bati segitu behar zaio, «104 sul» esaterako. Autobus publikoen aurrealdeak hizki zopa baten antza du, nora joaten diren jakitea zaila da oso. 

Nolanahi ere, logika erraz baten arabera dago antolatuta Brasilia. Behin ikasita, ez omen da zaila batetik bestera joatea, baina ikasi behar. Guztiz planifikatuta utzi zituen gauzak Lucio Costaren Plan Pilotoak: hotel guztiak Ostalaritza gune delakoan daude, bata bestearen ondoan. Merkataritza gunean, berriz, denda eta saltoki handiak daude; enbaxadetarako gunebat dago, kirol gunea, etxebizitzetarako gunea... 

Hiriburuan oinez ibiliko den bisitariak askotan beste planeta batean egotearen sentipena izanen du, karriketako bakardadeak areagotzen duena. Eixo Monumentalen ibilgailuek seina karril dute gora eta behera joateko; era berean, oinezkoak izugarrizko etorbide zabaletik ibiltzen ahal dira. Gutxi dira, ordea, oso zaila da oso etorbide tzarrean norbaitekin topo egitea. 

Baina askotan kontrakoa ematen badu ere, Brasilia bizi-bizirik dago eta lurpean aurkituko dugu horren adibiderik garbiena. Hiriko autobus guztien abiapuntu eta helmuga den Rodoviaria bor-bor egoten da egun osoan, goiko etorbideko lasaitasun apur bat martetarra hiri baten ohiko buila bihurtuko da. Saltzaileen oihuak eta gasolinaren kiratsa nagusituko dira, kalkulagailua eskutan duen gazte bat dolarrak erosten saiatuko da, poliziak mehatxuka arituko dira eta izerdi artean hartu beharko da gainezka dagoen autobus zatarra. Ameskeria futurista amaitu da, hau ez da beste planeta bat, Brasilia ere lurtarra da. 

